
KIRISH
O`zbekiston Respublikasidagi demokratlashtirish hamda tubdan yangilanish jarayonlari ijtimoiy-siyosiy hayotning barcha jabhalarini qamrab olgan.
Yoshlarni yuksak umumiy va kasb-hunar madaniyatiga, ijodiy va ijtimoiy faollikka, ijtimoiy-siyosiy hayotda mustaqil ravishda mo`ljalni to`g`ri ola bilish mahoratiga o`rgatish, istiqbol vazifalarni ilgari surish va hal etishga qodir kadrlarning yangi avlodini shakllantirish ta’lim tizimi xodimlari oldida turgan ulkan vazifadir.
Bugungi kunda ilmiy-tadqiqotchilik faoliyati XXI asr fani muvaffaqiyatining garovidir. Qadimgi davrlardan to bugungi kungacha fan umuman jamiyatga va alohida har bir kishiga xizmat qiladi. Bizni o`rab turgan jamiki narsalar – bu inson ilmiy faoliyatining amaliy shakllari bo`lib hisoblanadigan texnologiyalar va ishlab chiqarish jarayoni orqali moddiy boyliklarda mujassam bo`lgan aqliy ish mahsulidir.
Ilmiy tadqiqot ish sifatida talabalar tomonidan tayyorlanadigan mustaqil ish, keys, loyiha texnologiyasi, referat, kurs ishi, bitiruv malakaviy ishi, magistrlik dissertatsiyalari o`zining xususiyatlari, talablari bilan bir-biridan ajralib turadi.
Kurs ishi talabaning fanni o`qitish jarayonida talab etilgan mustaqil ish shaklidagi topshiriqlarning davomi sifatida bajariladi.
Ushbu ko`rsatmada talabaning mustaqil ilmiy ijodiy ishi sifatida kurs ishini yozish va uni himoya qilish tartibi, mazmuni ifodalangan bo`lib, u huquq sohasiga doir fanlarning nazariy asoslari va mohiyatini chuqur o`zlashtirish, aniq amaliy material va manbalarni tadqiq etish, davlat-huquq hodisalarini tahlil qilish va umumlashtirish ishlarini amalga oshiradi.
Kurs ishi bu avvalo qat’iy rejali faoliyatdir. Zamonaviy vositalar bilan puxta qurollangan ilmiy tadqiqot tabiat va jamiyatdagi ob’ektiv qonuniyatlarni ochish va teran bilishga imkon beradi. Shundan keyin avval-boshdagi fikrning aniq maqsadni ko`zlab ishlanishini davom ettirish, oldindan mo`ljallangan 5

tadqiqot sxemasini aniqlashtirish, o`zgartirish, unga qo`shimchalar qilish jarayoni kechadi. Kurs ishi fan bo`yicha o`quv faoliyati turi sifatida qaraladi va uni o`rganishga ajratilgan soat chegarasida amalga oshiriladi. Huquq, Ma’naviyat, milliy g’oya targ’ibot texnologiyalar, dinshunoslik, Ma’naviyatshunoslik sohalari bo`yicha yoziladigan kurs ishining maqsadi talabalarda davlat-huquq hodisalarga taalluqli dolzarb mavzu va masalalar borasida tasavvur hosil qilish va ularni o`rganishga yo`naltirish, ularga davlat va huquq fanidan olgan nazariy bilim va ko`nikmalarni mustahkamlash, ularda davlat-huquq hodisalarini ilmiy nuqtai-nazardan bayon etish va ularni amaliyotga joriy etish malakasi va tajribasini shakllantirish, davlat-huquq hodisalariga oid muammolar qo`yish va ularning yechimini topish bo`yicha iqtidorini rivojlantirish, nazariy va amaliy faoliyat bilan bog`liq ilmiy adabiyotlarni, tahliliy materiallarni o`rganish va tasniflash ko`nikmasini hosil qilish, amaliy ma`lumotlar va statistik materiallar bilan ishlash hamda ulardan ilmiy asosda foydalanishga ko`nikma hosil qilishdan iborat.
        Kurs ishi bo`lajak mutaxassisning shakllanishida muhim va hal qiluvchi bosqichlardan biri bo`lib, fandan olgan amaliy mustaqil bilimni egallashning muhim tadbiri hisoblanadi.
   Kurs ishining asosiy vazifasi talabada tanlab olgan mavzusi bo`yicha bugungi holatni tahlil qilish, ilmiy-amaliy muammolarni yoritib berish va ularni yechish borasida tavsiyalar ishlab chiqish bo`yicha ko`nikmalar hosil qilishdir. Shu bois, kurs ishining darajasi talabaning ilmiy nazariy tayyorgarligining muhim ko`rsatkichlaridan biri hisoblanadi.
                  Kurs ishi yozishda talaba:
ilmiy dunyoqarash tavsifidagi bilimlar tizimini egallagan bo`lishi;
gumanitar va ijtimoiy iqtisodiy fanlar asosini, davlat siyosati masalalarini bilishi;
ijtimoiy muammolar va jarayonlarni mustaqil tahlil etishi;
mavzuga doir tarixni bilishi;

milliy, ma’naviy masalalar va umuminsoniy qadriyatlar bo`yicha o`z nuqtai nazarini bayon etishi va ilmiy asoslay olishi;
milliy g`oya asosida faol hayotiy o`rinni egallashi;
tabiat va jamiyatda yuz berayotgan jarayonlar, hodisalar haqida yaxlit tasavvurga ega bo`lishi;
tabiat va jamiyat rivojilanishi haqidagi bilimlarni egallashi;
zamonaviy ilmiy asoslarda ulardan hayotda va kasbiy faoliyatda foydalana olishi;
insonlar orasidagi jamiyatga, atrof muhitga bo`lgan munosabatini tartibga soluvchi huquqiy va ahloqiy me’yorlarni bilishi;
ularni kasbiy faoliyatda hisobga olishi;
axborotni to`plash, tahlil qilish, saqlash, ishlab chiqish va ulardan unumli foydalana olishi;
mustaqil fikrlash va kerakli takliflar keltirishi lozim.
          Kurs ishlari mavzu jihatdan xilma-xil bo`lsa ham uslubining bir-biriga o`xshash tomonlari bor. Bunda har bir huquq sohalarining o`ziga xos xususiyatlaridan kelib chiqib, kurs ishi yoziladi.
                 1.KURS ISHINI YOZISHGA TAYYORGARLIK
      Kurs ishi mavzulari kafedra professor-o`qituvchilari tomonidan tuzilib, kafedra majlisida muhokama qilinadi va tasdiqlanadi. Kurs ishi mavzusi qisqa va aniq bo`lishi lozim va mavzu talabaning ilmiy va amaliy qiziqishlarini hisobga olgan holda mustaqil ravishda tanlab olinadi. Fan bo`yicha ma’ruza olib boruvchi professor-o`qituvchi talaba tanlagan mavzuni ro`yxatga oladi va kurs ishi yozilishini nazorat qiladi.
         Kurs ishini bajarish jarayonida ilmiy va tarbiyaviy ishlar kompleks asosda amalga oshirilib, ular orasida quyidagilar birinchi darajali ahamiyatga ega: 


1. Fanning dolzarb mavzusi va muammolari chuqur o`rganiladi. Kurs ishi ustida ishlash jarayonida talaba tanlagan mavzuni chuqur o`rganishi, uning yo`nalishlarini tahlil qilish haqida tushunchaga ega bo`ladi;
2. Mustaqil ishlash usullari bilan tanishadi, iqtisodiy, nazariy va amaliyotning dolzarb masalalarini yozma bayon qilish usullarini o`rganadi;
3. Bibliografiya tuzish, statistik to`plamlardan foydalanish, mavzular bo`yicha konspekt tuzish, tavsiyalaridan kelib chiqib, rasmiylashtiriladi;
4. Huquqiy me’yoriy hujjatlarni amaliyotda tadbiq qilinishini o`rganadi.

               Kurs ishini bajarish quyidagi bosqichlarda amalga oshiriladi:
1. Kurs ishi mavzusini tanlash;
2. Kafedra tomonidan tavsiya qilingan adabiyotlarni to`plash, ularni o`rganish, konspektlash, kerakli joylarini yozib olish;
3. Kurs ishi rejasini tuzish;
4. Nazariy masalalar va amaliy materiallarni umumlashtirish, tahlil qilish, qaytadan ishlab chiqish;
5. Kurs ishi matnini yozib chiqish, uni rasmiylashtirish va ilmiy rahbarga taqriz uchun taqdim etish;
6. Taqrizning talablari asosida ishga ayrim tuzatishlar kiritish, qo`shimcha savollarga javob berish;
7. Kurs ishi himoyasiga tayyorlanish.

         Kurs ishi mavzusini tanlashda, uning ahamiyati, nazariy va amaliy materiallarni mavjudligi va yetarli bo`lishi, yangi masalalarni o`rganilishi, tanlangan mavzu haqida umumiy tasavvurga ega bo`lishi, tanlangan masalalarga qiziqishi ham muhim ahamiyatga ega.
Mavzu juda keng masalalarga bag`ishlanmasligi, qisqa masalalarni aniqlash bilan chegaralanmasligi kerak.
    Mavzu tanlashda shunga e’tibor qaratish kerakki, bu masalani o`rganish talabaning bilmagan narsalarini bilib olishga, kursning navbatdagi bo`limlarini o`rganishga yaqindan yordam berishi lozim. 
Talabalar uchta yoki to`rtta fandan yozadigan kurs ishining bir-biri bilan bog`langan bo`lishi talabaning o`zaro bog`langan masalalarini izchil o`rganishga yordam beradi.
Kurs ishi mavzusini tanlaganingizdan so`ng tanlangan mavzuga oid savollar doirasi bilan tanishib, ma’ruza materiallarini jamlab chiqing. Fan bo`yicha o`quv dasturida ushbu mavzuni o`rganish uchun tavsiya etilgan adabiyotlar bilan qaytadan tanishib, ularni tahlil qiling.
Kurs ishi rejasini tuzish tavsiya qilingan adabiyotlarni o`rganib chiqilgandan keyin boshlanadi.
Reja eng qisqa yozma matn hisoblanib:
- fikrlar ketma-ketligini o`zida mujassam etadi va umumlashtiradi;
- manba mazmunini xotirada tiklaydi;
- konspekt va tezislar o`rnini bosadi;
- har xil turdagi yozishmalar, ma’ruza, xabarnoma, hisobot tuzishga yordam beradi;
- o`z-o`zini nazorat qilishni tezlashtiradi;
- e’tiborning bir nuqtada bo`lishligiga va mashg`ulotlarni rag`batlantirishga imkon beradi;
- yaxshi tanish matnning xotirada paydo bo`lishida foydalaniladi.

            LEKIN: kurs ishi mazmunini yoritmaydi, faqat unga yo`nalish beradi va tuzilishini ko`rsatadi.
Shuni nazarda tutish kerakki, rejadagi masalalar ko`payib ketmasin, rejada eng muhim masalalar o`z ifodasini topishi, rejada ko`zda tutilgan masalalar hozirgi zamon talablari bilan aloqador bo`lishi kerak.
Reja tuzilganda ko`zda tutilgan masalalarni aniq ifoda qilishga harakat qilish kerak. 

          Ayrim hollarda talaba tuzgan reja oldin ko`zda tutilgan masalalarni takrorlaydi. Masalan, uchinchi masala birinchi masalani, to`rtinchi masala ikkinchi masalani takrorlamasligi kerak.
Kurs ishining tuzilishi umumiy qoida sifatida o`rnatilgan kirish, asosiy bo`lim, xulosa, statistik ma’lumotlar, foydalanilgan adabiyotlar va ilovalardan tashkil topadi. Kurs ishining barcha qismlari bir biri bilan o`zaro bog`langan va mavzuni ochib berishga xizmat qilishi talab etiladi.
Mavzuga tegishli amaliy ma`lumotlarni to`plash, tartibga keltirish, tasniflash, tahlil kilish va umumlashtirish jarayonida kurs ishining rejasi takomillashtirilishi yoki uning yo`nalishi o`zgartirilishi mumkin.
                 2. KURS ISHIGA QO`YILGAN ASOSIY TALABLAR
         Kurs ishining umumiy hajmi kompyuterda yozilgan matnda o`rtacha 32-36 bet, qo`l yozmada 45-50 bet bo`lishi kerak.
Kurs ishi tuzilgan rejaga muvofiq alohida bandlarga, ya`ni paragraflarga bo`linadi. Bu bandlarning nomi qisqacha bo`lib, mavzuning mazmuniga mos tushishi va matnga muvofiq tarzda bosh harflar bilan yozilishi lozim. Betlar arab raqamlari bilan pastki qismning o`rtasida qo`yilishi kerak.
Kurs ishining tarkibiy tuzilishi quyidagi qismlarni qamrab olishi lozim:
- titul varog`i
- reja
- kirish qismi
- asosiy qism
- xulosa va takliflar
- foydalanilgan adabiyotlar ro`yxati
- ilovalar
- mundarija.

          Kurs ishi A4 (210 x 297) formatli oq varaqning bir tomoniga 1,5 interval oraliqda, 14 shriftda yoziladi va uni yozish jarayonida quyidagi hoshiyalar o`lchamiga rioya qilinishi lozim:
     Chap hoshiya - 30 mm. O`ng hoshiya - 15 mm. Pastki hoshiya -20 mm. Yuqori hoshiya - 20 mm.
     Kurs ishi teztikkichga (skoroshivatelga) tikiladi yoki oddiy muqova qilinadi va titul varag`i (1-ilova) uning ustiga yelimlanadi.
Kurs ishini raqamlash reja yozilgan varog`idan boshlanib, oxirgi betgacha hamma varag`larni qamrab olishi lozim. Reja yozilgan varaq birinchi bet hisoblanadi va unga raqam qo`yilmaydi.
Kurs ishidagi barcha grafiklar, chizmalar, rasmlar, diagrammalar va boshqalarning nomi aniq qilib ustiga yozilishi va raqamlab chiqilishi lozim.
Rejada kurs ishining barcha bandlari, ya`ni kirish, asosiy qism, paragraflar, xulosa va takliflar keltiriladi.
Kirish qismining hajmi 3-5 betdan oshmasligi lozim. Unda nazariy va amaliy jihatdan mavzuning dolzarbligi asoslanadi, maqsadlar shakllantiriladi va vazifalar belgilanadi.
    Asosiy qism faqat paragraflar yoki boblar va uning ichida paragraflar shaklida tasniflanishi mumkin. Bu qism kurs ishining umumiy hajmining taxminan 80-85 foizini tashkil qilishi kerak. Kurs ishining asosiy qismi paragraflarda berilishi va paragraflar soni kamida besh yoki oltita bo`lishi lozim.
Asosiy qismda mavzuning asosiy nazariy va metodik masalalari ko`rib chiqiladi, statistik ma`lumotlar tahlili natijalari ochib beriladi, o`rganilayotgan davlat-huquq hodisalarining rivojlanish yo`nalishlari va qonuniyatlari, ularga ta`sir qiluvchi omillar aniqlanadi hamda o`rganilayotgan jarayonlarni takomillashtirishga qaratilgan tafsiyalar ishlab chiqiladi. 
Nazariy masalalarni yoritish jarayonida talaba kurs ishi mavzusi va mazmunini O`zbekistonda fuqarolik jamiyati va huquqiy davlat barpo etish va davlat-huquq hodisalari bilan bog`lashi lozim.
Huddi shu bo`limlarni yozishda talaba olgan nazariy bilimlarini O`zbekiston Respublikasi oldida turgan amaliy masalalar bilan o`zaro bog`lay olish qobiliyatini ko`rsata olishi kerak. Unda umumlashtirish, mavjud kamchiliklarni va ularning kelib chiqish sabablarini aniqlash muhim o`rin egallaydi.
Kurs ishida o`rganilgan va tahlil qilingan masalani takomillashtirishga qaratilgan tavsiyalar va takliflar berilishi lozim.
Kurs ishining xulosa va takliflar qismi 3-6 bet atrofida bo`lib, unda talaba ilmiy tadqiqotning xulosa va takliflarini bayon etadi.
Kurs ishining oxirida mavzuga taalluqli so`zlarning (20-30 ta) izohli ma’nosi berilishi maqsadga muvofiq.
Foydalanilgan adabiyotlar ro`yxatida talaba kurs ishi yozish davomida foydalanilgan manbalar ro`yxatini keltiradi (2-ilova).
Ilovalarda asosiy matnda o`qishni qiyinlashtiradigan jadvallar, grafiklar, hujjatlar nusxalari, diagrammalar keltiriladi va raqamlanadi. Talaba tomonidan nashr etilgan ishlar ham ilovada berilishi mumkin.
Kurs ishining asosiy matnida mavzuni ochib berishga qaratilgan va to`g`ri tuzib chiqilgan jadvallar, grafiklar, rasmlar, slayt diagrammalar va boshqa zaruriy materiallar keltirilishi lozim. Sahifaning atroflariga bezakli chiziqlar qilinishi mumkin.
    Mundarijada kurs ishining barcha qismlari, ya`ni kirish, bob yoki bo`limlar, paragraflar, xulosa, foydalanilgan adabiyotlar, ilovalar joylashgan sahifa raqamlari bilan birgalikda keltiriladi. 
           Kurs ishlari o`quv jarayoni olib borilayotgan tilda yoziladi. Kurs ishi imlo xatolarsiz, ravon tushunarli tilda yozilishi, jumla va gaplar aniq ifodalanishi, ular o`zaro bog`liq bo`lishi va bir-birini to`ldirib turishi kerak. Unda keltirilayotgan statistik ma`lumotlar faqatgina ko`rgazma (illyustratsiya) vazifasini o`tab qolmasdan, xulosalar chiqarish va ularni isboti uchun xizmat qilishi lozim. Kurs ishida keltirilgan barcha asoslar va ma`lumotlarning aniqligi va haqiqiyligi uchun uning muallifi javobgardir.
Kurs ishi talaba tomonidan mustaqil ravishda shaxsan bajarilishi shart. Talaba tomonidan turli xil manbalardan dalillar, statistik ma`lumotlar, turli mualliflarning fikrlaridan iqtiboslar keltirish to`g`ri va ilmiy ma`lumotlari bilan ta`minlangan bo`lishi kerak.
    Kurs ishida ilmiy-ma`lumotlarga sayqal berish nashr etishga tayyorlanayotgan ilmiy ishlar talablariga javob berishi kerak.
Kurs ishini yozish jarayonida talaba shu sohada mavjud bo`lgan va o`zi foydalangan boshqa ilmiy tadqiqotlar, ilmiy maqolalar, ma`lumotnomalardan dalillar keltirishi zarur.
      Ilmiy-ma`lumotlarga sayqal berish davomida talaba quyidagi shartlarga rioya qilishi lozim:
kurs ishini yozish davomida foydalanilgan adabiyotlar va boshqa manbalardan dalil keltirish bir xil tartibda yoritilishi kerak;
       Matnda foydalanilgan manbalar sahifa ostida izoh (snoska) tarzida aniq va to`liq keltirilishi, ya`ni muallif va adabiyotning nomi, nashriyoti, yili va beti keltirilishi kerak;
    sahifa ostidagi izoh tarzidagi yozuvda vaqtli nashrlar, kitoblar, maqolalar nomi qo`shtirnoqqa olinmaydi;
sahifa ostidagi izoh (snoska) intervalda 10 shriftda yozilishi lozim.
    kurs ishlari yozish jarayonida foydalanilgan adabiyot va ilmiy manbalar soni mavzuni ochib beradigan darajada bo`lishi zarur.
         3. ILMIY-NAZARIY ADABIYOTLARDAN FOYDALANISH

Kurs ishini sifatli bajarishning muhim shartlaridan biri tanlab olingan mavzu bo`yicha mavjud maxsus adabiyotlarni chuqur o`rganish hisoblanadi.
Bunda ko`rib chiqilayotgan savollarga tegishli rasmiy ma`lumotlarni, ilmiy asarlarni, darsliklarni, ilmiy maqolalar to`plamlarini, gazeta maqolalarini, ilmiy anjumanlar materiallarini, statistik ma`lumotlarni o`rganib chiqish zarur.
         Adabiyotlarni o`rganish jarayonida asosiy e`tiborni birinchi navbatda maqola yoki kitobning kurs ishi bilan to`g`ridan-to`g`ri bog`liq bo`lgan qismlariga, ya`ni bob va paragraflarga qaratish kerak. Shu bilan birga kurs ishini yozish jarayonida zarur savollarni tushirib qoldirmaslik maqsadida har bir o`rganilayotgan adabiyotni boshidan oxirigacha ko`z yugurtirib chiqish lozim.
   Adabiyotlarni o`qish va o`rganish jarayonida kurs ishi bilan bog`liq bo`lgan savollardan parcha ko`chirib olish zarur. Har bir parchada uning manbasi va manbadagi sahifasi ko`rsatilishi kerak. Adabiyotlar bilan tanishish jarayonida muallif o`z xulosalarini isbotlash uchun foydalangan tahlilning texnik usullarini, ya`ni jadvallar, shakllar, statistik ma`lumotlarni guruhlarga bo`lish va boshqalarni yozib qo`yish zarur, chunki ulardan ba`zi birlaridan kurs ishini yozish davomida foydalanish mumkin.
     O`rganilayotgan adabiyotlardan ko`chirib olinayotgan parchalarni alohida qog`ozning faqat bir tomoniga, yozuv uchun hoshiya qoldirgan holda yozish maqsadga muvofiqdir. Adabiyotlar bilan tanishish jarayonida vujudga kelgan g`oyalarni shu holdayoq yozib qo`yish maqsadga muvofiqdir.
Kurs ishi rejasidagi har bir qismiga doir materiallar alohida-alohida ajratilishi talaba uchun qulaylik yaratadi.
Manbalardan olingan fikrlar, ma’lumotlar, jadval va chizmalar (snoska tarzida) asoslanishi shart. 14

       Kurs ishini talab darajasida yozish uchun ko`p miqdordagi adabiyotni ko`rib chiqish va o`rganish talab qilinganligi sababli parchalar shaklida to`plangan ma`lumotlarni tartibga solish lozim. Shuningdek, yig`ilgan ma`lumotlarni har bir paragraf ichida yoritiladigan savollar bo`yicha ham tartibga solish maqsadga muvofiqdir.
     Agar adabiyotlar manbalari bilan ishlash talaba tomonidan vijdonan amalga oshirilsa, u qaysi savollar bo`yicha qanday amaliy ma`lumotlar to`plash kerakligini va bu ma`lumotlarni qaysi yo`nalishda qayta ishlash va tahlil qilish kerakligini yaxshi biladi.
    Soha yo`nalishiga tegishli barcha materiallarni internet sahifalaridan izlab topish, ma’lumotlar to`plash ham mumkin. Bunda ilmiy ma’lumotlarni (chet el manbaalaridan) olish uchun albatta chet tilini (ayniqsa ingliz tilini) bilish talab qilinadi. Unda sohani Respublika va rivojlangan mamlakatlar miqyosida rivojlanish tendentsiyasi, soha ishlab chiqarishini asosiy ko`rsatkichlari, sohani rivojlanish istiqbollari va sohani dunyo darajasidagi texnik, texnologik, iqtisodiy to`liq bilishi, ilmiy muammolar ro`yxati belgilab olish kerak.
    4.AMALIY MA’LUMOTLARNI YIG`ISH VA QAYTA ISHLASH
Amaliy ma`lumotlarni yig`ishda tadqiqot ob`ektining hisobotlari, ilmiy-amaliy anjumanlar materiallari, sotsiologik tadqiqotlardan foydalaniladi. Bundan tashqari tanlangan mavzu bo`yicha mustaqil sotsiologik tadqiqotlar, kuzatishlar, so`roq o`tkazish ham mumkin. Turli ko`rsatkichlarning dinamikasini tahlil qilish uchun kerakli ma`lumotlarni yig`ish talab qilinadi.
Yig`ilgan ma`lumotlarni alohida bo`limlar va paragraflar bo`yicha taqsimlash maqsadga muvofiqdir. Shundan keyin ularni har bir bo`lim va paragraflarning maqsadi va vazifalariga mos ravishda qayta ishlashga kirishish lozim. 15


5. KURS ISHIGA RAHBARLIK QILISH
        Kurs ishiga umumiy metodik rahbarlik ilmiy rahbar tomonidan amalga oshiriladi. Ilmiy rahbarning asosiy vazifalari quyidagilardan iborat:
- kurs ishi yozish bo`yicha uslubiy ko`rsatmani har bir talabaga tarqatish;
- kurs ishi yozish bo`yicha vazifa berish;
- talabaga kurs ishi tuzilishi va rejasini ishlab chiqishda yordam berish;
- talabaga mavzu bo`yicha asosiy va qo`shimcha adabiyotlarni, ma`lumotlarni tanlashda yordam berish;
- talaba bilan birgalikda tadqiqot ob`ekti va doirasini, ob`ekt faoliyatini o`rganish, ma`lumotlar yig`ish va ularni tahlil qilish metodlarini aniqlash.
       Ilmiy rahbar talaba tashabbusini turli yo`llar bilan rivojlantirishga va mustaqil ilmiy tadqiqot ishini amalga oshirishiga yordam beradi. Ilmiy rahbarning kurs ishi yozish masalasi bo`yicha maslahatlar berishi ilmiy rahbar tomonidan belgilangan va kafedra tomonidan tasdiqlangan jadval asosida o`z muddatida olib boriladi.
Ilmiy rahbar, unga taqdim qilingan kurs ishini tekshirib, o`z mulohazalarini bildiradi va ishni qaysi yo`nalishda o`zgartirish va to`ldirish kerakligi to`g`risida maslahat beradi.
Yozib tugatilgan kurs ishi belgilangan muddatda ilmiy rahbarga topshiriladi. Ilmiy rahbar kurs ishini tekshirib chiqadi va uni himoyaga ruxsat berish to`g`risida o`z fikrini bildiradi.
Ilmiy rahbar kurs ishi talab darajasida bajarilmagan bo`lsa, qabul qilmasligi mumkin. 16

                                         6. KURS ISHI HIMOYASI
Belgilangan tartibda yozilgan kurs ishi (kompyuterda bajarilgan holda uning elektron varianti bilan birga) talaba tomonidan rahbarga taqdim etiladi. Ilmiy rahbar roziligi bilan kurs ishi taqrizga yuboriladi.
Taqrizda ko`rsatilgan kamchiliklarga talaba yozma ravishda javob beradi. Kurs ishi kafedraga belgilangan himoya kunidan 10 kun oldin topshiriladi.
Kurs ishlari himoyasida ilmiy rahbar va mutaxassislik kafedrasidan professor-o`qituvchilar ishtirok etadi. Kurs ishi himoyasi tartibi quyidagilardan iborat:
1. Talaba 10-15 daqiqa davomida himoyada ishtirok etayotganlarga kurs ishining maqsadi, vazifalari, mazmuni hamda o`z tavsiyalari va takliflari to`g`risida axborot beradi.
2. Kurs ishi zamonaviy axborot texnologiyalari vositasida taqdimot (prezentatsiya) shaklida tashkil etiladi va o`tkaziladi.
3. Shundan so`ng talaba kurs ishi mavzusiga va u bilan bog`liq bo`lgan himoyada ishtirok etayotganlarning savollariga javob beradi.
4. Kurs ishi bahosi himoyada ishtirok etayotganlar va ilmiy rahbar tomonidan birgalikda talabaning javoblari asosida belgilanadi.
5. Kurs ishi 100 ballik reyting tizimi asosida baholanadi.
6. Kurs ishi himoyasi natijasi sifatida ilmiy rahbarning tavsiyasi bilan ilmiy maqola shakliga keltirish va uni ilmiy jurnallarda nashr etishi mumkin.
                             7. KURS ISHINI BAHOLASH
Maksimal ball – 100
Saralash ball – 55
86-100 ball  -a’lo
71-85 ball –yaxshi
55-70 ball –o’rta.

